
Nafarroan erroldatuta dauden etorkinen erdiak baino gehiago Ekuador, Maroko, Bulgaria, Portugal eta Errumaniakoak dira
Alberto Catalán kontseilari-eledunak “Enfoques” aurkeztu du gaur, Nafarroako Immigrazioaren Behatoki Iraunkorreko buletin elektroniko berria

Asteartea, 2008ko uztailaren 1a. Alberto Catalán Higueras Erakundeekiko Harremanetarako eta Gobernuaren Eledunaren Departamentuko kontseilariak “Enfoques” argitalpenaren lehenengo alea aurkeztu du, gaur goizean. Etorkinak Artatzeko Bulegoari atxikita dagoen Nafarroako Immigrazioaren Behatoki Iraunkorraren buletin digitala da, hain justu, eta hiruhilekoan behin argitaratuko dute. 
Aurkezpenera honako hauek ere bildu dira: Mª Jesús Vicente Goicoechea Etorkinak Artatzeko Bulegoaren zuzendaria eta Cristina García Ustárroz Behatokiaren arduraduna (soziologoa).

Argitalpen elektroniko berria internauta guztiek eskuratu ahal izanen dute Nafarroako Gobernuaren webgunearen bidez (www.navarra.es). Posta elektronikoz ere bidaliko diete harpidedunei (bostehunetik gora). Harpidedunak honako hauek dira, besteak beste: oinarrizko gizarte zerbitzuak, osasun etxeak, ikastetxeak eta elkarteak.

“Enfoques” argitalpenaren lehenengo alearen izenburua “Foto y retrospectiva de la inmigración en Navarra” da, eta Behatokiak azkeneko hilabeteetan immigrazioari buruz bildu, aztertu eta azaldu dituen datuak ageri dira bertan (datu eguneratuak eta diziplina anitzekin zerikusia dutenak). 

Nafarroako immigrazioaren datuak
“Enfoques” argitalpenaren lehenengo alean adierazi dutenez, 68.000 bat etorkin bizi dira, gaur egun, Foru Komunitatean. Zenbateko hori lortzeko Estatistikako Institutu Nazionalak urte hasieran egin zuen erroldako datuak eta Nafarroako Osasun Zerbitzuak egin dituen norberaren osasun txartelak alderatu dituzte, hain justu. Horrela bada, Nafarroako biztanleen %10,5 (gutxi gorabehera) etorkinak dira, eta ondorioz, Estatuan etorkin gehien dituzten erkidegoen artean bederatzigarrena da gurea. 
Nafarroako etorkinen %16,5 baino ez daude legez kanpoko administrazio egoeran. 2002an, berriz, %68,8. 

Nafarroan erroldatuta dauden etorkinen erdiak baino gehiago Ekuador, Maroko, Bulgaria, Portugal eta Errumaniakoak dira, baina azpimarratzeko modukoa da Boliviatik etortzen diren etorkinen zenbatekoa zazpiz biderkatu dela azkeneko lau urteetan. Errumania, Bulgaria, Brasil, Portugal eta Perutik etortzen direnen kopurua, berriz, bikoiztu egin da. 
Nabarmentzeko moduko beste datu bat honako hau da: Nafarroara etorri diren atzerritarren %54 Iruñea, Tutera, Barañain, Burlata eta Lizarran bizi dira. 
Egiazkoak ez diren topikoak

“Enfoques” buletinean argitaratu dituzten datuen artean, Nafarroako eta Estatuko etorkinen irudia hondatzen duten zenbait topiko desegiten dituzten batzuk azpimarratu dituzte Alberto Catalán kontseilariak eta Mª Jesús Vicente Etorkinak Artatzeko Bulegoaren zuzendariak. 

Adibidez, ez da egia etorkinek osasun sistema publikoa erabiltzen dutela finantzatzen lagundu gabe. Osasunbidearen datuen arabera, osasun sistema erabiltzen duten bost etorkinetik lauk Gizarte Segurantzan kotizatzen dute. Nafarroako biztanleen %10,5 (gutxi gorabehera) etorkinak dira, eta 2008ko maiatzean Foru Komunitateko Gizarte Segurantzan izena emanda zeuden atzerritarrak %11,6 ziren. 

Gezurra da, era berean, etorkinen ikasketa eta trebakuntza maila Nafarroako batez bestekotik behera dagoela. Izan ere, etorkinen %41ek Batxilergoa eta FP egin dute, eta %12k, berriz, unibertsitateko ikasketak. 

Azkenik, hirugarren adibide gisa, gezurra da etorkinek bertakoek baino neurri handiagoan aprobetxatzen dituztela etxebizitza babestuak. 2007ko datuen arabera, babes ofizialeko etxebizitzen %5,48 baino ez ziren izan etorkinentzat. 

Oharra: www.navarra.es webguneko “Berriak” atalean “Enfoques” argitalpenaren lehenengo alea jaitsi daiteke, pdf formatuan. 

